
1.
Trefniadau Cwestiynu
Dywedodd y Cadeirydd fod rhestr o gwestiynau a awgrymir wedi’i dosbarthu ymhlith yr Aelodau ynghyd â’r rhai a wahoddwyd i roi tystiolaeth er mwyn eu helpu i baratoi. Trafododd yr Aelodau pwy fyddai'n gofyn pob cwestiwn ac ym mha drefn.
2.
Cyflwyniadau a Thystiolaeth
a) 
Sector Defnydd Tir

Dafydd Tomos, George & Tomos, Penseiri

Gwynedd Watkin, O.G. Thomas ac Elwyn Roberts, Undeb Amaethwyr Cymru

Rhys Evans, Yr Ymddiriedolaeth Genedlaethol
Estynnodd y Cadeirydd groeso i’r cyfranogwyr o'r Sector Defnydd Tir i'r cyfarfod a gofynnodd i bob cynrychiolydd gyflwyno’i hun i'r grŵp.  
i)
Dywedodd Dafydd Tomos, Penseiri George & Tomos, y bu’n gweithio fel pensaer ar amrywiaeth o brosiectau yn y Parc Cenedlaethol am fwy na 10 mlynedd. 

ii)
Adroddodd Gwynedd Watkin, Swyddog Gweithredol Sirol, Undeb Amaethwyr Cymru, Ardal Arfon, ei fod wastad wedi cael perthynas waith dda â swyddogion Awdurdod Parc Cenedlaethol Eryri sydd wedi bod yn fanteisiol i'r gymuned amaethyddol ar ffurf Rhaglenni 5b, Rhaglen Tir Eryri, CAE, ac ati.  

iii)
Mae O.G. Thomas, Cadeirydd Undeb Amaethwyr Cymru Sir Feirionnydd ac Elwyn Roberts, sy'n ffermio yn Llanfrothen, yn Aelodau o Undeb Amaethwyr Cymru ac yn teimlo ychydig yn negyddol tuag at y Parc Cenedlaethol.

iv)
Byddai Rhys Evans, Rheolwr Eryri ar gyfer yr Ymddiriedolaeth Genedlaethol, yn ateb cwestiynau wrth iddynt godi, gan ei fod wedi camu i mewn ar y funud olaf yn lle Mr. Richard John, yr Ymgynghorydd Pensaernïol, a oedd yn methu â bod yn bresennol.

Dywedodd y Cadeirydd fod y Pwyllgor, yng ngoleuni adolygiad cyfredol Llywodraeth Cymru o Dirweddau Dynodedig yng Nghymru, yn ceisio canfod pa mor effeithiol yw polisïau’r Parc Cenedlaethol o ran cefnogi busnesau a chreu swyddi mewn busnesau bach a chanolig yn y Parc. Croesewir unrhyw awgrymiadau ar gyfer gwella a sylwadau ar fanteision a / neu broblemau sylfaenol o ganlyniad i weithredu mewn Parc Cenedlaethol.
Roedd y pwyntiau a godwyd yn ystod y sesiwn fel a ganlyn:

· roedd OGT yn teimlo nad yw’r Parc Cenedlaethol yn gwneud unrhyw beth i helpu pobl leol i aros yn eu cymunedau, ac mae mwy o bobl o'r tu allan i'r ardal yn symud i gefn gwlad. Mae’r newid hwn yn annerbyniol gan fod pobl leol wedi diogelu’r iaith a'r dirwedd dros y blynyddoedd. Roedd yn teimlo y bydd yr iaith Gymraeg yn cael ei cholli, ac nad oes gwaith ar gyfer ein pobl ifanc sy'n golygu eu bod yn symud allan o'u cymunedau gan nad ydynt yn gweld unrhyw ddyfodol. Enghraifft o hyn oedd colli cyfleoedd gwaith yn sgil yr oedi ym mhroses gynllunio’r Parc Cenedlaethol ar gyfer prosiect Maes Awyr Llanbedr. Mae'r chwareli hefyd wedi cau ac mae'r dirywiad mewn cyfleoedd gwaith yn yr ardal yn ddifrifol iawn.
Yn codi wedi hynny, roedd y Swyddogion yn teimlo nad oedd cyfiawnhad dros y feirniadaeth gan fod y Parc Cenedlaethol wedi cymeradwyo’r dystysgrif yn y lle cyntaf cyn cymeradwyo'r cais cynllunio. Roedd Aelodau'r Awdurdod wedi cefnogi'r cynnig ac roedd y swyddogion wedi gwneud popeth i gynorthwyo’r datblygwyr â'u cais cynllunio yn Llanbedr.
· roedd RE yn credu os yw Awdurdod y Parc Cenedlaethol yn ateb gofynion y ddau bwrpas statudol yna mae hyn yn dderbyniol, os ddim mae angen addasu’r pwrpasau o bosibl.  

· dymuna GW weld "y ddyletswydd i feithrin lles economaidd a chymdeithasol cymunedau yn y Parc" yn cael ei huwchraddio i drydydd pwrpas statudol.   
· nododd GW fod rhannau yn bodoli mewn rhai ardaloedd lle nad yw Cymraeg yn cael ei siarad, ond ar y cyfan mae hyn yn fychan iawn ac mae'r defnydd o'r iaith mewn sawl ardal yn gadarnhaol iawn.  
· dywedodd GW y dylai cynnwys yr AHNE fel rhan o gylch gwaith y Parc Cenedlaethol fod yn ddibynnol ar ba un a yw'r gyllideb yn cael ei chynyddu at y diben hwn ai peidio. Os nad oes cyllid ychwanegol ar gyfer y Parciau Cenedlaethol, yna ni fyddai'n dderbyniol ymgymryd â'r rôl.
· roedd RE yn teimlo ei fod yn gwneud synnwyr i beidio â dyblygu gwaith y Parciau Cenedlaethol a’r AHNE.
· dywedodd OGT er bod rhai swyddi’n cael eu creu’n uniongyrchol gan y Parc Cenedlaethol a bod sgiliau newydd yn cael eu datblygu i reoli rhododendron ac ati, nid yw’r math hwn o waith yn talu'n dda iawn ar y cyfan. Er mwyn cael morgais, mae’n rhaid i’r swyddi hyn fod yn rhai parhaol ac yn gyffredinol mae'r teimlad tuag at y Parc yn negyddol ar ôl ei fethiant i ddenu’r datblygwyr i Lanbedr. Roedd yn croesawu'r datganiad sy’n hyrwyddo ac yn gwneud yn glir y ffaith bod "Y Parc Cenedlaethol yn agored ar gyfer Busnes”.
· ym mhrofiad DT mae swyddogion cynllunio’r Parc Cenedlaethol wedi bod yn gynorthwyol a chadarnhaol iawn. Mae’r ddeddfwriaeth gynllunio yn Lloegr nawr yn wahanol iawn ar ôl llacio'r rheolau i ganiatáu ailddefnyddio adeiladau amaethyddol heb yr angen am ganiatâd cynllunio.

· roedd GW yn teimlo ei bod yn llawer haws cysylltu â swyddogion Awdurdod Parc Cenedlaethol Eryri i drafod materion cynllunio o’i gymharu â chysylltu â swyddogion Cyngor Gwynedd, a all fod yn anodd iawn ar brydiau.
· roedd GW yn gweld gwerth sylweddol ym "mrand" Parc Cenedlaethol Eryri. Dylai Awdurdod Parc Cenedlaethol Eryri aros fel y mae er mwyn diogelu’r darn hwn o dir a môr ac ni ddylid cynnwys yr AHNE oni bai y darperir cyllid ychwanegol.

· lleisiodd OGT bryderon y dylai'r ardaloedd y tu mewn i ffiniau’r Parc Cenedlaethol fod yn fwy prydferth a chael eu cynnal a chadw’n well. Nid dyma’r achos gan fod nifer o lwybrau troed wedi cael eu cau yn sgil esgeuluso’r gwaith cynnal. Awgrymodd un o’r Aelodau y byddai hyn yn rhywbeth y gallai'r Cynghorau Cymuned ei wneud yn eu hardaloedd eu hunain, gan weithio gyda'r Parciau Cenedlaethol.  
· rhoddodd y swyddogion wybod fod Cymdeithas Eryri yn grŵp lobïo ac yn gorff ar wahân i’r Awdurdod.

· roedd RE yn teimlo y dylai'r Awdurdod gyfathrebu'n well ac efallai arwain fforwm busnes i hyrwyddo’r cyfleoedd sydd ar gael i fusnesau yn y Parc Cenedlaethol. Enghreifftiau o fusnesau llwyddiannus yw Tree Tops, Antur Stiniog, Zip Wire, Yr Urdd.  

· dywedodd DT gan nad oes unrhyw gyfleoedd i sefydlu meysydd carafanau newydd yn y Parc Cenedlaethol, dylid sicrhau bod rhywfaint o hyblygrwydd i fusnesau presennol dyfu a nododd y gwahaniaeth rhwng safleoedd carafanau sefydlog a theithiol. 

· cytunodd y Cyfarwyddwr Cynllunio a Threftadaeth Ddiwylliannol ei bod yn anodd llunio polisïau sy'n diogelu a hefyd yn fwy hyblyg. Dywedodd y byddai’r adolygiad o’r Cynllun Datblygu eleni yn caniatáu rhoi ystyriaeth bellach i’r polisïau presennol ac os oes angen eu newid bydd hyn yn cael ei ystyried yn ystod yr adolygiad. Mae’r Adroddiadau Monitro wedi nodi cynnydd yn nifer y ceisiadau am lety mwy arbenigol heb wasanaeth, megis pebyll crwyn a phodiau ar safleoedd newydd sy’n gymharol fychan. Trafodwyd hefyd rai cynigion mwy mewn coedlannau i fanteisio ar lwybrau beicio gerllaw ac maent yn tynnu sylw at yr angen i ddiwygio'r polisi neu gyflwyno polisi newydd i ymdrin â llety amgen nad ydynt yn garafanau.
· cytunodd RE ei fod yn anodd sicrhau’r cydbwysedd iawn.

· roedd OGT yn teimlo bod safleoedd carafanau wedi cael caniatâd cynllunio ar gyfer siopau a gwasanaethau ar eu safleoedd yn y gorffennol, a nawr prin mae ymwelwyr â'r ardal yn ymweld â’r trefi a phentrefi cyfagos ac nid ydynt yn darparu cyfoeth i'r economi leol.

· nododd RE fod y seilwaith ym Meirionnydd yn wael fel y mae argaeledd Band Eang. Mae hyn y tu allan i gylch gwaith y Parc Cenedlaethol ond mae’n rhwystro datblygwyr rhag symud i mewn i fuddsoddi mewn busnesau newydd.

· awgrymodd GW y dylai'r Parc Cenedlaethol ystyried caniatáu cyfleoedd busnes i ffermwyr ar ffurf parcio ceir ar raddfa fach ar gyfer 5 i 20 cerbyd. Gallai'r rhain gael eu tirlunio a byddant yn rhoi cyfleoedd i ffermwyr ennill incwm ychwanegol.  

· argymhellodd GW y dylai'r Awdurdod chwilio am ffynonellau eraill o incwm, megis cronfa’r Cynllun Datblygu Gwledig (RDP) newydd. Roedd GW yn teimlo nad yw busnesau’n ymwybodol o'r cynlluniau sydd ar gael a gallai swyddogion o'r Awdurdod gynnig hwn fel gwasanaeth i sicrhau grantiau bach a manteisio ar gyfleoedd fel y rhaglen Leader.
· dywedodd y Cyfarwyddwr Cynllunio a Threftadaeth Ddiwylliannol ei fod yn eistedd ar y Grwpiau RDP gyda Chyngor Bwrdeistref Sirol Conwy a Chyngor Gwynedd. 

· mynegodd GW ei siom fod Undeb Amaethwyr Cymru wedi mynegi safbwyntiau mor negyddol am y Parciau Cenedlaethol, nad oedd yn adlewyrchu mewn unrhyw ffordd ei brofiad ef o Barc Cenedlaethol Eryri a'i swyddogion. Cytunodd DT hefyd fod delio â swyddogion yr Awdurdod bob amser yn brofiad cadarnhaol.

· gofynnodd RE i’r Parc Cenedlaethol ddefnyddio ei statws i ddylanwadu ar Manweb, sydd yn ei farn ef yn cymryd mantais o ffermwyr a thirfeddianwyr pan fydd gwasanaethau’n cael eu gwerthu. Mae eu ffioedd yn afresymol ac efallai y gallai’r Parc Cenedlaethol helpu â'r broblem hon.

· cadarnhaodd y Cyfarwyddwr Cynllunio a Threftadaeth Ddiwylliannol ei fod yn cael cyfarfodydd chwarterol â'r darparwyr ynni ac mae'r ffioedd uchel iawn yn gwneud unrhyw fuddion yn y dyfodol yn anfforddiadwy.
· dymuna GW hefyd weld "siop un stop" rhwng y Parciau Cenedlaethol, Cyfoeth Naturiol Cymru a chyrff statudol eraill er mwyn gwneud cyfathrebu’n haws.

Diolchodd y Cadeirydd i'r cynrychiolwyr o'r Sector Defnydd Tir am eu cyfraniad ac am eu parodrwydd i ganiatáu i ni gysylltu â hwy eto i gynorthwyo'r Awdurdod o bryd i'w gilydd.
b) 
Sector Hamdden Awyr Agored

Martin Doyle, Prif Weithredwr, Canolfan Chwaraeon Mynydd Plas y Brenin 


Huw Antur Edwards, Yr Urdd, Glan-Llyn

Tracey Evans, Prif Weithredwr, Y Bartneriaeth Awyr Agored
Estynnodd y Cadeirydd groeso i’r cyfranogwyr o'r Sector Hamdden Awyr Agored i ddarparu tystiolaeth i'r Pwyllgor Craffu. Dywedodd fod y Pwyllgor, yng ngoleuni adolygiad cyfredol Llywodraeth Cymru o Dirweddau Dynodedig yng Nghymru, yn ceisio canfod pa mor effeithiol yw polisïau’r Parc Cenedlaethol o ran cefnogi busnesau a chreu swyddi mewn busnesau bach a chanolig yn y Parc.  

Cyflwynodd pob cynrychiolydd ei hun i'r grŵp a rhoddodd y cyfranogwyr gyflwyniad byr o'u rôl gydag awgrymiadau ar gyfer gwella a sylwadau ar fanteision a / neu broblemau sylfaenol o ganlyniad i weithredu mewn Parc Cenedlaethol.

i)
Darparodd Martin Doyle, Prif Weithredwr Plas y Brenin, fanylion am ei gefndir a’i ddiddordebau. Dywedodd ei fod wedi bod yn dywysydd mynydd er 1988 a bu’n ymwneud ag addysg yn y mynyddoedd ers canol y 1980au. Symudodd Mr. Doyle i Eryri ym 1992, bu’n rhan o Uwch Dîm Rheoli Plas y Brenin er 1994, ac mae wedi bod yn Brif Weithredwr yn ystod y 10 mlynedd ddiwethaf. Ers symud i Eryri, mae Mr. Doyle wedi gweld llawer o newidiadau mewn gweithgareddau hamdden yn yr awyr agored, yn enwedig o ran yr amrywiaeth sydd ar gael erbyn hyn. Dylid cydnabod bod hamdden yn yr awyr agored yn sbardun pwysig yn yr economi.

Mae Plas y Brenin yn ganolfan hyfforddiant ar gyfer chwaraeon mynydd, yn bennaf ar gyfer oedolion, ond mae’n gweithio gyda phlant ac oedolion ifanc hefyd. Mae'n darparu cyrsiau preswyl ac mae’n sefydliad mawr gyda 90 o gyflogeion. Mae gan Blas y Brenin 80 gwely yn yr adeilad, ystafelloedd dau wely, sydd i gyd yn rhai en suite, a 36 gwely mewn 2 ysgubor gysgu. Mae Plas y Brenin yn darparu 35,000 o ddiwrnodau dan gyfarwyddyd bob blwyddyn ar gyfer pobl leol ac ymwelwyr mewn disgyblaethau megis dringo, mynydda, caiacio, beicio ffordd ac ati. Mae Plas y Brenin yn addysgu’r bobl sy’n addysgu dechreuwyr ac yn darparu arfer gorau ar gyfer hyfforddwyr ac arweinwyr. Mae’n gweithio'n agos gyda Chyngor Mynydda Prydain, British Cycling, British Canoeing, British Orienteering a'r sefydliadau cyfatebol yng Nghymru. Mae Plas y Brenin yn gweithredu yng Ngogledd Orllewin Cymru ac yn dibynnu ar gydweithrediad tirfeddianwyr / rheolwyr. Mae Plas y Brenin hefyd yn helpu i gefnogi cymunedau lleol ac mae’n cefnogi'r Bartneriaeth Awyr Agored ac yn gweithio gyda Chymdeithas yr Hostelau Ieuenctid (YHA). Nod y Ganolfan yw helpu pobl i ddatblygu sgiliau hunangynhaliaeth mewn hamdden dawel a darparu hyfforddiant yn y sgiliau hyn er mwyn iddynt barhau â’r gweithgareddau eu hunain.
Mae'r Parc Cenedlaethol wedi chwarae rhan gadarnhaol o ran mynediad i gefn gwlad agored, sy’n brif ddiddordeb ar gyfer y sector hwn. Mae Swyddogion y Parc Cenedlaethol, y Fforymau Mynediad a'r Gwasanaeth Wardeiniaid yn rhoi cymorth da. Er ei fod wedi’i ddiogelu yn y gyfraith, mae’n rhaid darparu mynediad i gefn gwlad ac mae’r adeilad ar gopa’r Wyddfa a'r ganolfan ymwelwyr yng Nghwm Idwal yn dangos sut mae'r Parc Cenedlaethol wedi trawsnewid mannau eiconig. Byddai Mr. Doyle yn croesawu gwelliannau ym Mhen y Pass, sy'n methu ag ateb y galw. Mae angen gwelliant sylweddol o ran y ddarpariaeth barcio, o bosibl drwy greu meysydd parcio llai gerllaw heb amharu ar yr ardal. Nid oedd ganddo unrhyw wrthwynebiad i godi’r prisiau ac roedd o'r farn bod y gwaith a wnaed ym Mhen y Gwryd wedi arwain at golli capasiti.


Mae’r Parc Cenedlaethol wedi bod yn gweithio'n galed i ddatrys problemau megis canŵio yng Nghonwy uchaf ac Ysbyty Ifan. Gallai'r Awdurdod weithredu fel "brocer gonest" drwy sicrhau cytundebau a gwella perthnasau. Mae hefyd angen i’r Parc Cenedlaethol ddarparu presenoldeb gweladwy i ymwelwyr ac roedd y rhaglen wirfoddoli i wardeiniaid yn ddiweddar wedi bod yn adeiladol iawn.

Amlinellodd Mr. Doyle rhai agweddau negyddol, megis mynediad at ddŵr, sydd angen y gydnabyddiaeth i gyfateb i fynediad i'r tir, er y nodwyd bod y Ddeddf CGaHT wedi helpu â hyn. Dylai'r Parciau Cenedlaethol gymryd yr awenau yn y maes hwn ac, yn sgil y cynnydd sylweddol mewn beicio mynydd sy'n digwydd ar hyn o bryd mewn coedwigoedd, gallai'r Parciau Cenedlaethol helpu i agor hen draciau a fyddai'n gwneud llwybrau gwych. Mae angen ymrwymiad i ymestyn a gwella mynediad beicio fel y caniateir ar lwybrau yn yr Alban. 


Mae angen creu meysydd parcio bach ar bennau'r ffyrdd, er enghraifft yn y Gerlan, i ddarparu mynediad i Ogledd y Carneddau sy'n peri rhwystredigaeth i bawb.  Nid oes unrhyw wrthwynebiad i dalu am barcio gan fod hyn bellach yn un o ffeithiau bywyd.

Y profiad o Adran Gynllunio’r Parc Cenedlaethol yw bod cyngor anffurfiol da wastad ar gael gan y swyddogion, ond bod y broses ei hun yn araf ac yn anodd, sydd wedyn yn rhwystro cynnydd i’r ymgeisydd. Mae angen sicrhau bod rhyw fodd o gyflymu'r broses. Cadarnhaodd y Cyfarwyddwr Cynllunio a Threftadaeth Ddiwylliannol fod Llywodraeth Cymru wrthi'n ymgynghori ar y broses gynllunio.


ii)
Huw Antur Edwards, Cyfarwyddwr Gwersyll Glan-llyn, canolfan breswyl ar gyfer Urdd Gobaith Cymru. Mae Glan-llyn wedi bod yn ganolfan addysg awyr agored er 65 mlynedd, ac yn canolbwyntio ar roi cyfle i bobl ifanc Cymru gymryd rhan mewn gweithgareddau awyr agored trwy gyfrwng y Gymraeg, ac mae’r sylw ar yr iaith. Mae canran uchel o blant Cymru wedi bod i Lan-llyn ar ryw adeg o’u bywydau. Mae'r ganolfan wedi gweithio gyda phlant o 8 oed i oedolion yn eu 80au er bod y sylfaen cwsmeriaid wedi newid, gyda’r sylw ar ysgolion nawr i raddau helaeth. Cafwyd 13,000 o breswylwyr yng Nglan-llyn dros y 12 mis diwethaf, sef cyfanswm o 28,000 o nosweithiau. Mae'r cyrsiau fel arfer yn para am 3 diwrnod ac ar rai adegau, megis diwrnodau newid drosodd, gall fod oddeutu 400 o bobl yn y ganolfan. Bu newidiadau yn y dull o gyflwyno addysg awyr agored ac yn ddiweddar gwnaed mwy o ddefnydd o gyfleusterau y tu allan i'r ganolfan, e.e. ymweliadau â Llanuwchllyn a Llangywair, gwneud gwaith ymchwil amgylcheddol, mynd â grwpiau i fyny'r Wyddfa, cynnal gweithgareddau ar y dŵr yn Llyn Tegid.  


Mae gan Lan-llyn hyd at 60 o gyflogeion yn ystod y cyfnodau prysur yn ogystal â 75 sy'n gweithio’n ganolog ac sydd wedi’u lleoli yng Nglan-llyn. Mae hyn yn golygu mai’r ganolfan yw un o'r cyflogwyr mwyaf yn yr ardal ac mae pob aelod o staff yn siarad Cymraeg. Mae Glan-llyn yn darparu rhaglen hyfforddiant ar gyfer pobl 18 i 20 oed sy'n gweithio yn y ganolfan am 12 mis, ac ar ddiwedd y flwyddyn maent yn ennill cymhwyster. Cynigir gwaith i rai o'r hyfforddeion yng Nglan-llyn ac eleni mae 6 o bobl ifanc yn mynychu'r cwrs hyfforddiant. Mae nifer o hyfforddwyr Cymraeg eu hiaith wedi cael eu haddysgu yng Nglan-llyn. Mae'r ganolfan hefyd yn cyflogi 15 o hyfforddwyr llawn amser gyda thimau o 3 yn mynd allan i'r gymuned leol i gynnal gweithgareddau. Mae gan y ganolfan yng Nghaerdydd hefyd drwydded awyr agored a'r gobaith yn y dyfodol yw sefydlu rhwydwaith o ganolfannau ledled Cymru.   


Mae gan Lan-llyn berthynas dda â'i gymdogion a'r gymuned leol ac mae’n gweithio'n agos â darparwyr llety yn yr ardal yn ogystal â Choleg y Bala. Mae’r canolfannau i gyd yn gweithio gyda'i gilydd ac yn cyfrannu at yr economi leol. Mae gan Lan-llyn berthynas dda â'r Parc Cenedlaethol fel perchnogion y llyn, a gyda’r Gwasanaeth Wardeiniaid, sydd ar brydiau wedi cael cymorth ar y llyn gan staff Glan-llyn. Mae Wardeiniaid y Llyn hefyd yn rhoi cyflwyniadau rheolaidd i’r myfyrwyr ar waith y Parc Cenedlaethol ac ar fywyd gwyllt a natur yr ardal. Mae Glan-llyn wedi cael arian gan y Parc Cenedlaethol i ddatblygu canolfan ragoriaeth; hefyd, mae'r ganolfan yn gweithio mewn partneriaeth i ddatblygu llwybr troed i gysylltu Glan-llyn â'r pentref.


Ar y cyfan, mae'r profiad o weithio gyda'r Parc Cenedlaethol wedi bod yn gadarnhaol er bod delio â'r adran gynllunio fel petai’n hirfaith a gallai fod yn gyflymach. Mae bellach yn teimlo bod mwy o bartneriaid nag a fu yn y gorffennol.  
iii)
Tracy Evans, Prif Weithredwr, Y Bartneriaeth Awyr Agored. Bu’n gweithio â'r Bartneriaeth am fwy na 10 mlynedd ac mae'n un o'r swyddogion gwreiddiol. Sefydlwyd y Bartneriaeth ar ôl clwy'r traed a'r genau. Dangosodd ymchwil gan Brifysgol Bangor mai dim ond 4% o'r darparwyr gweithgareddau awyr agored llawn amser sy’n siarad Cymraeg ac yn hanu o'r ardal leol. Mae'r ffigwr hwn bellach wedi codi i 25% ac mae’r Bartneriaeth Awyr Agored wedi’i chofrestru fel Elusen â 6 ymddiriedolwr yn ddiweddar - Ifer Gwyn yw un ohonynt sy'n gweithio i Awdurdod y Parc Cenedlaethol ac mae’n fuddiol i'r Bartneriaeth. Mae'r Bartneriaeth wedi gweithio gyda dros 30,000 o bobl, sy'n cynnwys grwpiau cymunedol, ac mae dros 1,500 wedi ennill cymhwyster gan roi opsiynau o ran gyrfa a sgiliau trosglwyddadwy iddynt. Mae 80% o ddarparwyr gweithgareddau awyr agored bellach yn siarad Cymraeg sy'n dangos cryn newid dros y 10 mlynedd ddiwethaf.

Mae Swyddogion Datblygu’r Bartneriaeth yn gweithio gydag ysgolion lleol i drefnu cystadlaethau megis caiacio ac ati. Mae mynediad i ddŵr ar Afon Dwyryd, er ei bod yn broses gymhleth, wedi’i sicrhau erbyn hyn. Mae'r Bartneriaeth yn elusen fach sy'n dibynnu ar arian grant. Byddai datblygu prosiectau gwirfoddoli gyda’r Gwasanaeth Wardeiniaid, o bosibl drwy gynllun ceidwaid ifanc a chynlluniau hyfforddi eraill gyda'r Parc Cenedlaethol, o fudd i'r ddwy ochr. Mae llwybr troed Gwyrfai ym Meddgelert o fudd mawr i'r Bartneriaeth fel y byddai datblygu seilwaith beicio mynydd. Yn ogystal â'r cymorth ariannol gan y Parc Cenedlaethol tuag at yr Ŵyl Gweithgareddau Awyr Agored, croesewir hefyd gydweithio ar gynlluniau prentisiaeth ar gyfer gweithgareddau awyr agored a chynlluniau hyfforddiant. Mae’r Bartneriaeth Awyr Agored yn bartner parod ar gyfer Awdurdod y Parc Cenedlaethol.
Roedd y pwyntiau pellach a godwyd yn ystod y sesiwn fel a ganlyn:

· roedd y grŵp yn teimlo bod rôl Awdurdod y Parc Cenedlaethol yn glir, ond mae materion mynediad yn peri pryder ac fe ddylid cryfhau’r rôl â'r Parc Cenedlaethol yn gweithredu fel partner, anogwr a chynorthwywr. Mae hyrwyddo mynediad yn rhan allweddol na ddylid ei wanhau.

· roedd y grŵp yn teimlo y dylai'r trydydd bwrpas gynnwys gwella sgiliau lleol fel rhan o'r ddyletswydd. Hefyd rôl gryfach i gefnogi cyflogaeth ac ati, fel sbardun economaidd i adeiladu seilwaith gwell.
· roedd y grŵp yn feirniadol o fynediad at ddŵr, oedi yn y broses gynllunio, a dim digon o gyfleusterau parcio.
· nododd HAE y byddai’r adolygiad o’r Cynllun Datblygu eleni yn caniatáu rhoi ystyriaeth bellach i’r polisïau presennol, yn enwedig y polisi ar wersylla. Roedd Glan-llyn dan anfantais â’r polisi presennol, ac roedd yn croesawu'r cyfle i'w ddiwygio.
· roedd y grŵp yn teimlo bod "brand" Parc Cenedlaethol Eryri yn bwysig iawn i'w sector.

· roedd MD yn teimlo bod cynnwys yr AHNE fel rhan o gylch gwaith y Parc Cenedlaethol yn gwneud synnwyr gan fod cysylltiadau amlwg. Hefyd, mae'r gadwyn hir o fynyddoedd sy’n rhedeg i lawr canol Cymru yn AHNE ac yn denu pobl, tra bo Mynyddoedd Cambria heb eu dosbarthu ar hyn o bryd. Wrth i weithgareddau hamdden ddod yn fwy poblogaidd bydd angen lledaenu pobl ymhellach ac yn ehangach.  
· roedd y grŵp yn cytuno bod Swyddogion Cynllunio’r Parc Cenedlaethol yn  barod iawn i helpu ac yn gadarnhaol, ond nodwyd yr oedi yn y broses gynllunio.
· gofynnodd MD a oedd gan y swyddogion cynllunio bwerau dirprwyedig gan fod y broses mor hirfaith. Dywedodd y Cyfarwyddwr Cynllunio a Threftadaeth Ddiwylliannol mai dim ond nifer fach iawn o geisiadau sy’n cael eu cyflwyno gerbron y Pwyllgor Cynllunio a Mynediad, ac mae'r mwyafrif yn cael eu trin trwy’r cynllun dirprwyo swyddogion.
· byddai TE yn dymuno gweld mwy o waith partneriaeth â'r Gwasanaeth Wardeiniaid ar ffurf Cynllun Ceidwaid Ifanc a phrosiectau tebyg. Dywedodd y swyddogion y byddai’r Amcanion Gwella sydd newydd gael eu mabwysiadu gan yr Awdurdod yn ei alluogi i gefnogi a chyfrannu at gynlluniau o'r fath.
· dymuna TE weld y 3 Pharc Cenedlaethol yng Nghymru fel partneriaid yng Ngwobrau Awyr Agored y Bartneriaeth Awyr Agored.

· roedd y grŵp yn cytuno ar y cyfan y byddai datblygu gwaith partneriaeth â'r Parc Cenedlaethol yn fuddiol i bawb, yn enwedig cyrsiau addysgol, gwirfoddoli, gwaith y Gwasanaeth Wardeiniaid, ac ati.

Diolchodd y Cadeirydd i'r cynrychiolwyr o'r Sector Hamdden Awyr Agored am eu cyfraniad a’u parodrwydd i weithio gyda'r Awdurdod. Byddai adroddiad canlyniad ar y canfyddiadau craffu yn cael ei gyhoeddi maes o law a byddai pob cyfrannwr yn cael copi. 

Daeth y cyfarfod i ben am 12.55

